1703 Fitjaanáll: Þungur vetur. Vor hart með frostum til Jónsmessu. Sumar vott sunnanlands, en þurrt fyrir norðan. ... Í Dritvík urðu um vorið fimm skiptapar í einu; drukknuðu þar 16 menn; sjötti á Mýrum með 4 mönnum, sjöundi við Keflavíkurkaupstað, dóu af 6 menn, áttundi á Bátsendum; drukknuðu þrír danskir, sem fóru til fiskiróðrar, komst af 1; níundi vestur hjá Selárdal með 3 mönnum. ... Snjóflóð tók af flestöll bæjarhús á Englandi í Lundarreykjadal, flúði fólkið nakið og lerkað í fjósið og komst af. ... Úti urðu í ýmsum stöðum og drukknuðu 12 manneskjur. 

Hestsannáll: Var vetur þungur, gekk þó misjafnt yfir. ... Skipreikar 4 fyrir sunnan Jökul, týndust 18 menn, einn á Mýrum, týndust menn fjórir. ... Fjórir menn drukknuðu á skipreika fyrir Garði.  

Eyrarannáll: Var mjög harður vetur, kom á 3 vikum fyrir jól með blotum, fjúkum og jarðbönnum, svo útigangspeningur var allur á gjöf tekinn, hestar og sauðfé hér fyrir vestan og sunnan, hvað að gekk allt til þorra. Þá kom góð hláka og leysti snjóa, hvað að varaði vel viku. Síðan komu snjóar með smáblotum, svo allt klambraði og gerði jarðleysur, svo allur peningur var í flestum stöðum á gjöf. Og þessar fannir og jarðleysur lágu til þess í vikunni fyrir uppstigningardag [17. maí], þá gaf guð góða hláku, svo snjóana uppleysti, og var þá víðast heylaust, og peningur af megurð að lotum kominn og fólkið upp á bjargráðið, því allan þennan vetur og til þess í miðja góu var fisklaust í kringum allt Ísafjarðardjúp og víðar hér. ... Af  þessum stóru harðindum og fólksins lífsbjargarleysi fyrir stórkostlega almúgans klögun og nauðsyn gekk dómur á Súðavíkurþingi, að sýslumaðurinn Thorlákur Guðbrandsson skyldi kaupsmannsbúðirnar á Skutulsfjarðareyri opna og þar úttaka mjöl og aðra lífsnæring almúganum til bjargar og lífsviðhals, hvað hann og gerði, þriðjudaginn eptir uppstigningardag, sem var sá 22. Maí, og voru þar útteknar 60 tunnur mjöls og meðal nauðlíðandi og bjargarlausra uppskiptar, reiðurunum síðar til betalnings heldur en fólkið úr hungri dæi. Þriðjudaginn næsta fyrir hvítasunnu, sem var sá 22. Maí, drukknaði Jón heitinn Þorkelsson í Hlíð (í Álftafirði við Ísafjarðardjúp), með sínum 5 hásetum, öllum giptum utan 1 pilti og ekkjumanni, undir Kálfadalaósshlíð ... Einninn varð annar skiptapi í Selárdal vestur í Arnarfirði þriðja dag hvítasunnu [29. maí] ... Skipið átti prófasturinn séra Páll Björnsson, og voru þar á 2 hans vinnumenn og 3 aðrir, hverjir allir töpuðust og meinast, að Kópavíkurröst muni hafa þetta skip og menn í sig svelgt.

Annáll Pálls Vídalíns lögmanns: Voru snjóar ærnir sunnan lands, en minni nyrðra. ... Vetur var bærilegur til jóla og vóx kvikfé heldur en þurðaði. 

Mælifellsannáll: Þessi vetur var bærilegur, þótt stórviðrasöm veður væri, hrökk og af í einstaka stöðum útigangspeningur. 

Vallaannáll: Vorið hart og kalt með næðingum og norðanvindum sífelldum og gróðraleysi fram til fardaga; batnaði þá og gerði góða veðuráttu, með hægviðrum og þurki, en grasvöxtur var lítill víðast. ... Hrakningar af ísi fyrir Austfjörðum og Vestfjörðum, en íslaust fyrir norðan.  ... Á tveggja postulamessu [þ.e. 4. maí] drukknuðu 18 menn í Dritvík fyrir Jökli af 5 skipum í landtöku; olli því snögglegt brim af útsuðri, hinir komust allir af, en 12 rak upp af þeim, er drukknuðu. ... Sumar frá alþingi mislægt; gott til veðuráttu og heyskapur í meðallagi, eður þar nær, fyrir norðan og vestan, með góðri nýtingu, enn betra um austursveitir, en votsamt syðra með þerrileysi nálega þar til uppi voru tún; urðu þar því töður daufar og gagnlitlar. ... Haustið gott hvarvetna. ... Vetur til jóla góður hvarvetna, 5 vikur hinar fyrstu, en laugardag hinn 6. (24. Nov.) kom fjúk með snjófergju um flestar sveitir meðal Hafnarfjalls og Ölfusár; hróflaðist af fé sumstaðar um Kjós og Kjalarnes og Mosfellssveit, fannst misjafnt aptur; bar það til þess, að það var hátt í fjöllum, en snögglega kom á. Hélzt fjúkið nokkra daga eptir með norðanrenningum. Varð þá úti Magnús Sveinbjörnsson bóndi á Reynivöllum ... og kona gipt á Æsustöðum í Mosfellssveit er Sigríður hét Tómasdóttir .... Eigi kom þessi snjór uppfrá Hafnarfjalli né fyrir austan Ölfusá. Gekk skorpa þessi allt til 3. sunnudags í jólaföstu [þ.e. 16. des.], kom þá hláka, og var svían á upp þaðan til jóla, Útsynningur með jelum jólanótt, og birta af tungli lítt skertu, þaðan stopult af suðri og útsuðri til nýársdags.      

Þingmúlaannáll: Var vetur harður mjög, hallæristilstand, fjártjón mikið í Austfirðingafjórðungi allvíða. 

